
Шурӑ хут 

 

Мана, туятӑп, шурӑ хут кӗтет 

                  сӗтел ҫинче. 

Вӑл шурӑ пӗлӗтӗн туртать 

                  хӑй патнелле... 

 

Унӑн мана лартас пулать те хӑй ҫине, 

    илсе тухас пулать тӗнче уҫлӑхнелле... 

Вӑл шурӑ пӑрахут, эп ҫулҫӳревҫӗ, 

    вӑл тӳпере те, тинӗсре те иштерет, 

Мӗскер курас килет? – веҫех тивӗҫтерет. 

 

Ҫил-тӑвӑла, 

      аслатине те лексе курнӑ – 

Витӗр лачкам йӗпениччен... 

Кайран кулнӑ иксӗмӗртен — 

Хӗвел ал тупанне ларса типӗниччен... 

 

Е тинӗс тӗтринче ҫӗтсе кайсан 

             хум кӑпӑкӗ ҫинче 

Ярӑнса тухнӑ ҫырана, 

             ун хӗррипе 

Ҫара уран ҫатлаттарма... 

Пуш хир хӑйӑрӗнче те 

             лакса ларнӑ, 

Тӑрӑ куҫҫуль тӑкса ҫӑлкуҫ шӑтарнӑ, 

    ун ҫумӗнче йӑмра лартса хӑварнӑ, 

Пӗрре-тепре – сулхӑнӗнче канма, 

    ҫӑл шывӗпе ӑша, пите уҫӑлтарма... 

Вӗсем патне пыраҫҫӗ туйӑм картисем, 

       пушӑ хир урлӑ каҫакан 

             ӗшеннӗ шухӑшсем... 

 

Пуҫа тайса ларатӑп шурӑ хутӑм умӗнче, 

    кӗнекесем уҫатӑп, вӗсенче – тӗнче... 

Тӗнче телейӗпе асапӗ 

       сийлӗн-сийлӗн уҫаҫҫӗ 

Тӗнчери лапра тата таса ӗҫсен 

Пӗлтерӗшне, сӗмне... 

 

Паян пире кӗтет ҫурхи ӗшне, 

            чӗнет кӗрсе курма 

Кашни папка, кашни ҫеҫке ӑшне, 

                 пӑхса ларма – 



Ӑҫта вырнаҫтараҫҫӗ йывӑҫ-курӑксем 

            ылтӑн та кӗмӗл 

            вӑррипе тӗшшийӗсен 

Ӑшӑ, черченкӗ сӑпкине... 

